
Liewe Tsumkwe-vriende

Die trek Grootfontein toe het middel Februarie plaasgevind. Terwyl ons gepak het, was die gebed in my hart dat dit nie sal reën op ons trekdae nie. Tot op daardie stadium het die reën baie mooi gekom op Tsumkwe en in die Grootfontein area was dit oorvloediglik baie. So het die Here ook weereens Sy trou aan ons bewys, want die dag wat alles gelaai moes word op Tsumkwe, het dit nie gereën nie. Op pad Grootfontein toe, was die pad sommer baie nat. Die volgende oggend met die aflaai was dit ook weer droog totdat die man die laaste dingetjie wat los saamgery het, vir my aangee en sê dit is nou alles. Toe val daar ‘n paar druppels uit die hemel so asof die Here net vir ons wil herinner dat Hy die geringste gebed verhoor. 
Teen hierdie tyd is ons ingeskud in ons huis en die kantoor van DEGNOS. Dit is die NG Kerk se diens en getuienis sentrum vir die noordoostelike deel van Namibië. Uit hierdie kantoor word die opleiding van die geestelike leiers van die vier Boesmangemeentes behartig asook die verdere kontak met ondersteuners aan hierdie gemeentes, hantering van projekte en natuurlik die administrasie van die gemeentes. Ons telefoonnommer by die kantoor is nou 00264-67-243806. Ons huisnommer is 243803 en die faksnommer is 00264 (0) 88614736.  Ons eposadres bly dieselfde. Gerrie beman nou die telefoonnommer van Tsumkwe wat hierbo aangegee is. Julle is welkom om hom te bel as jul so voel. Dit is vir hulle belangrik om te weet dat daar vir hulle gebid word. Sy selfoonnommer is 081 311 7621 en Leviet s’n is 081 367 5202 . N!aici se nommer is 081 3383 905, maar hy is meestal buite ontvangs. 
Die werksaamhede in Tsumkwe gaan voort soos gewoonlik onder leiding van Gerrie en Leviet. N!aici het gesê hy wil solank terugtrek na Aasvoëlnes waar hy altyd gewoon het. Hy wil in daardie omgewing werk. Hy het vir Hendrik gesê hy sal intussen sy fiets gebruik om by die ander plekke in daardie area te kom. Hy sukkel met sy koördinasie as Gerrie vir hom en Leviet leer bestuur. Hy is besig om ‘n naaimasjien vir sy vrou aan te skaf, want sy wil ook iets doen. Sy was deel van die naaldwerkgroep op Tsumkwe en ‘n regte staatmaker. Hy het ook sy kategesemateriaal saamgeneem en het al  vertel hoe die kinders dit geniet. 

Gerrie en Leviet het reeds ‘n paar keer uitgery op ‘n kosruilrondte en soos altyd, is die Evangelie aan die mense gebring voordat die ruilwerke gedoen is. Hulle het ook begin om op Sondae in die kerk en by een van die lokasies om die dorp ‘n diens te hou. Dit gaan goed met die kleinvee, hoewel daar ‘n paar vrektes was. Die waterpomp se silinder het gebreek en die manne het dit gewaag om die pype te trek en dit op hul eie te herstel soos wat Hendrik hul geleer het, en dit het baie goed gegaan. 
Die groep naaldwerkvroue het ‘n bietjie groter geword aan die begin van die nuwe jaar. Hul is besig om die klomp armbande wat nie mooi of netjies is nie, te verbeter vir die kuriowinkel. Dan sal hul weer met die naaldwerk aangaan.  Hul het gevra dat Gerrie en een van die bakkers, Nxani, hul bystaan, veral met  die naaldwerk se finansies.

Die kategese het goed afgespring nadat die skole weer begin het.  Die kinders kom steeds in groot getalle. Die groepie volwassenes wat verlede jaar gesê het hulle wil die Here volg, het laks geword met die saamkom om die Bybel onder leiding van Gerrie en Leviet. Gerrie het intussen met Owen ‘n pad begin loop wat hopelik vir hom by sy Verlosser sal uitbring. 
Ons beplan om in April ‘n week of wat in Tsumkwe deur te bring. Die Kerkraad het gevra dat ons gereeld na hulle kom, destyds toe hul gesê het dis reg dat ons Grootfontein toe trek.  Meimaand sal ons DV weer ‘n besoek aan Bloemfontein bring. Ons sien uit om weer ‘n slag al die bekendes te sien. 
Hentiesbaai is besig om ‘n besoek aan Tsumkwe te beplan. 

Voorbidding:

· Ons loof die Heer vir die gladde oorgang in die gemeente met ons trek. 

· Bid asb. vir Gerrie, Leviet, N!aici en die res van die kerkraad vir krag en wysheid. Mag die Heilige Gees hulle vir elke dag se eise toerus. Mag hulle altyd entoesiasties bly oor die werk wat hul doen. 

· Bid vir ons goeie aanpassing in die nuwe omgewing en die werk wat hier gedoen moet word. Hendrik is besig om saam met sy helpers, ds Koos en Amanda Engelbrecht, lesse vir die volgende opleidingsessie voor te berei. Dit vind end Maart plaas. 

· Bid asb steeds vir elke gelowige in die Tsumkwe-area. Dat die Heilige Gees hul sal help om geestelik te groei en sterk te staan in die Here. Dat Hy aan hul die gawe van onderskeiding sal gee om Sy Woord suiwer te hoor en te gehoorsaam. 

· Bid vir die opleidingsessie in die week van 30 Maart. 
· Bid ook vir die volwassenes, Cwi, Nxani en N!hunkxa, wat gesê het hul wil die Here volg, so ook vir Owen, dat die Gees hul harte waarlik sal aanraak en nuut maak. 
· Volhard om te bid teen die drankmisbruik en die shebeens waar dit verkoop word. Dat die drankverkopers se harte ook sal oopgaan vir die eise van die Woord. 
· Bid dat die Here steeds die mag van toordery sal verbreek.  

· Hou aan om vir Dam en sy gesin te bid. Sy vrou, Nunga, het opnuut haar lewe vir die Here gegee. Mag sy groei in Hom en ook ‘n getuie teenoor Dam wees. 
· Bid vir Gerrie, Leviet en N!aici  by die kinderkategese. Dat die Here hul mag gebruik om die Woord op ‘n spesiale manier aan die kinders te bring sodat hulle Hom sal aanvaar as hul Saligmaker. 

· Vra ook dat die Here die kinders sal toevou in sy liefde en beskerming sodat hul rustig kan opgroei in sy Naam. 

· Bid vir die naaldwerkgroep om hul harte oop te maak vir hul Verlosser. Bid vir goeie samewerking onder mekaar. 
· Bid vir die bok- en beeswagters om hul werk getrou te doen en dat hul goed sal saamwerk met mekaar. Ook vir Pieter wat die leiding neem onder die bokwagters.  

· Bid vir die kleinveeboere wat nou selfstandig aangaan met hul diere by hul huise. 

· Die kuriobedryf in geheel. Ons kry nog bestellings, hoewel kleiner as in die verlede. 
